
  Introducción

O noso centro, o IES de Barro, é un dos 21 de toda Galicia onde se vai levar a cabo unha experiencia na materia de Matemáticas, EDA 2008, Experimentación con Descartes na Aula. O principal obxectivo do proxecto Descartes é: 
Ofrecer aos/as alumnos/as unha nova forma de enfocar a aprendizaxe das Matemáticas, promovendo novas metodoloxías de   traballo na aula máis activas, participativas, motivadoras e personalizadas, para mellorar, con iso, os procesos de ensino e aprendizaxe.

 Imos aprender moitas Matemáticas doutro xeito, utilizando páxinas WEB que nos van  axudar ao longo de dous temas: Potencias e Progresións.
É moi sinxelo atopalas; se no buscador Google escribes Descartes, xa tes, no primeiro resultado, o acceso a unha páxina dependente do Ministerio de Educación, Política Social e Deporte. Unha vez nela, verás un apartado que pon Unidades Didácticas; alí encontrarás todo o que podes aprender nese espazo se estas disposto.
Outra forma de acceder é tecleando na barra de direccións:

http://descartes.cnice.mec.es/
 Consellos iniciais
É moi importante que teñas en conta os seguintes consellos, para que o teu traballo sexa produtivo e consigas acadar os obxectivos programados.
· Este caderno será a túa guía na clase cando esteas traballando coas Unidades do Proxecto Descartes. Ao principio irá explicándoche todo o que  teñas que facer moi polo miúdo e, a medida que ti te vaias afianzando na experimentación, deixara que sexas máis autónomo, pero iso si, recorda que debes fixarte en todo o que tes diante. 
· Os textos son importantes, aínda que non se movan ou non sexan interactivos.
· Pensa que vas traballar nas horas de Matemáticas, e polo tanto aínda que teñas diante un ordenador, o teu é facer Matemáticas, non xogar, chatear,...

· Le amodo o que aparece na túa pantalla do ordenador, intentando comprendelo todo.

· Un bo traballo supón avanzar ao teu ritmo (que será distinto en cada un de vós), e ir asimilando os conceptos matemáticos que se che  vaian presentando.
· Non penses que chegando o/a primeiro/a ao final da unidade o teu traballo é o mellor, pasar de páxina require ter entendido todo o que nela se presenta.
· Non premas en tódolos botóns que permitan facer cambios e mover cousas sen fixarte, non xogues, estás aprendendo.
·  Le con atención o que tes que facer en cada escena. 

· É moi importante que cando remate a clase saibas en que apartado da Unidade quedastes para proseguir na próxima sesión, sen necesidade de perder moito tempo.

· Ti vas ser quen avance na aprendizaxe, pero debes preguntarlle á profesora cando atopes dúbidas. Cando o fagas, se discreto, os teus compañeiros están traballando e ti non debes interrompelos.
· Ao final da guía de cada unidade terás un espazo que debes completar tódolos días, explicando como foi a túa sesión: que  aprendiches, que problemas atopaches, ou sexa, as túas sensacións  diarias experimentando con Descartes.
A profesora xa sabe que:

· Nas primeiras sesións estarás un pouco “despistado”, e levarache un pouco de traballo adaptarte á  nova metodoloxía. Non te preocupes, pouco a pouco entenderaste perfectamente coa WEB.

·  Recorda que a profesora está na aula para axudarche.
Metodoloxía
Imos estudar dun novo xeito, pero non  podemos esquecernos de certas cousas:

O teu caderno de clase seguirá sendo a túa guía para despois estudar. Xa comprobarás que as páxinas coas que vas traballar, moitas veces  indican que fagas exercicios nelas plantexados.
Tampouco nos imos esquecer totalmente do libro de texto, pois ao longo da túa experimentación terás que resolver problemas que nel aparecen. Cando neste caderno aparezan listas de exercicios  do teu libro que debes realizar, os que aparecen subliñados podes resolvelos na casa, coma se fosen deberes, os outros deberás realizalos na clase. 
Os exercicios corrixiranse na clase, os días que non traballemos cos ordenadores, ou sexa, cando volvamos á clase tradicional. Tamén alí resolveremos dúbidas que teñan xurdido tralas vosas experimentacións.
GUÍA TEMA 2: POTENCIAS
Empezamos a experimentación, pero antes pensemos un chisco, recorda que estás traballando en Matemáticas, e que pensar é algo boísimo.
¿Sabes o que é unha potencia?  ¿Que recordas delas? ¿Teñen algunha utilidade?  (Contesta a estas preguntas no teu caderno).
Agora a profesora indicarache o que debes facer:

Entra na carpeta chamada Descartes que aparece no escritorio, no teu ordenador, ou teclea no teu ordenador:
http://descartes.cnice.mec.es/materiales_didacticos/Potencias_mac/indice.htm
Tes ante ti  o primeiro tema do Proxecto Descartes co que vas traballar.
Atende a profesora, ela quere explicarche unhas cantas cousas que serán moi interesantes para que poidas moverte pola WEB sen problemas: estrutura da unidade, cambios de páxina, utilidade dos enlaces, ...

Na primeira páxina, aparece á esquerda o Índice do tema e á dereita a Introdución.

A estrutura que segue o tema é a seguinte:
· Potencias
Páxina 1. Introdución
Páxina 2. Potencias de expoñente enteiro


Potencias de base real e expoñente natural


Potencias de base real e expoñente enteiro


Exercicios

Páxina 3. Propiedades. Operacións con potencias.

Propiedades das potencias


Operacións con potencias


Exercicios

Páxina 4. Notación científica


Notación científica


Exercicios

Páxina 5. Operacións con notación científica


Operacións 


Exercicios

Os apartados numerados son as distintas páxinas que constitúen  o tema, e en cada unha delas estudiarás tódolos contidos que aparecen debaixo nos diferentes apartados.
Desde aquí, xa es ti o/a que debes traballar só/soa, é importante antes de nada que teñas claros os obxectivos que tes que acadar unha vez teñas rematada esta unidade.
Preme no  epígrafe  2 da Introdución, le e recorda o que é unha potencia de base real e expoñente natural. 
Copia no teu caderno a definición e cal é o seu signo, sen esquecerte de escribir algún dos exemplos que aparecen.
¿A que xa o sabias? ¿ Tíñalo un pouco esquecido? Para que iso  non che suceda de novo terás que realizar uns exercicios que veñen no teu libro de texto ( Matemáticas 3 ESO, Santillana).

Fíxate que na páxina 37  empeza o tema de Potencias, ao longo deste caderno - guía aparecerán unha serie de exercicios nel propostos. Polo de agora sería interesante que realizases :

Páxina 34, exercicios 1 e 2

Páxina 50, exercicios 34 e 35
Parácheste algunha vez a pensar que é o que podería suceder cando o expoñente é un número enteiro negativo. ¿Como funcionaran esas potencias?. 
Xa se sabe, as Matemáticas na súa liña sempre intentando complicalo todo.
Le con atención o que aparece na páxina 2 Potencia de base real e expoñente enteiro.

Copia no teu caderno a definición, e aínda que polo de agora imos paseniño, e moi guiados, non deixes atrás traballo sen facer. Na pantalla aparece unha mensaxe  que pon “Copia no teu caderno polo menos tres exemplos”. 
Dentro de pouco estas advertencias non aparecerán, ti tes que estar atento e non deixar actividades sen realizar. Todo o que se che indique neste caderno, e na páxina de Descartes, forman parte das túas tarefas.
¿Sorprendido de como se comportan estas potencias?

Traballamos un pouco:
Páxina 39, exercicios 4,5 e 6
Páxina 50, exercicios 38, 39, 40, 42 e 43

Se pensas que os dous conceptos que aparecen nesta primeira páxina os tes suficientemente claros e traballados, pasa aos exercicios que se atopan ao final, pero, se consideras que debes facer máis exercicios ou repasar o visto anteriormente, faino . 

( Nota importante:
Antes de empezar a realizar os  exercicios deste último apartado,  e tamén cando os remates, debes avisar a profesora, aínda que a túa nota non sexa boa e teñas que volver a intentalo. 
¡ Se discreto, non molestes cando o fagas, os teus compañeiros están traballando!
Non fagas trampa, recorda que ti es quen  está aprendendo, e se as cousas están saíndo mal, ou non todo o ben que esperabas, é porque a túa aprendizaxe non está sendo boa, deberías ir máis a modo Non desesperes se non pasas a proba á primeira, “nas Matemáticas equivocándote moitas veces, apréndese moitísimo”.

Aínda te sentes un pouco perdido, tranquilo estas empezando, intenta pensar a de veces que caíches cando aprendiches a andar, e isto non deixa de ser unha nova forma de camiñar.¡ Ánimo!

Se tes moitos fallos, volve a revisar as definicións anteriores, e non apures, o teu obxectivo debe ser chegar á meta con todo aprendido, non chegar o primeiro.
Cando o concepto de potencia con expoñente enteiro  estea ben entendido, segue avanzando,  
 Superada a proba destes exercicios, é un bo momento para recapacitar. ¿Que che está parecendo a experiencia? 
Pasa á páxina terceira, tes un enlace no apartado 3 do Índice, verás as propiedades e operacións con potencias (epígrafes 4 e 5). Fíxate ben en todo o que tes que facer e non te esquezas de copiar as definicións no teu caderno. Recorda que o caderno será quen te guíe cando teñas que estudar para preparar unha proba, por eso é importante que estea completo e ben traballado.
Volve ao libro de texto e prepárate ben para rematar con está páxina. Ten un final parecido a da anterior. ¿Recórdalo?

Páxina 40, exercicios 7 e 9

Páxina 41, exercicios 10, 11e 12
Páxina 50, exercicios 44, 46, 47, 48, 49, 50, 53, 54, 56, 61, 63, 64, e 65
Cando apareza unha lista un pouco longa de exercicios, es ti mesmo quen ten que programarse para traballar, pero unha recomendación é que os fagas en canto poidas.
Se xa realizaches todo o que se che encomendou, estás en condicións de enfrontarte cos exercicios.
( Nota importante:
De novo, antes de empezar a realizar os  exercicios e tamén cando remates este  apartado, debes avisar a profesora, necesita comprobar como vai o teu proceso de aprendizaxe.
Antes de seguir avanzando no Proxecto Descartes, fai un “descanso” e repasa un pouco as potencias de base dez, tanto con expoñente positivo como negativo: 
Páxina 52, exercicios 66
Veña, agora a polo apartado 4 Notación científica, non esquezas copiar as definicións e realizar todo o que se che índica na WEB (recorda que o caderno  é importante para a túa nota de Avaliación).
Páxina 42, exercicios 13, 14 e 15 
Páxina 52, exercicio 68

(Nota importante:

Cando realices o exercicio 8 e escribas o número no control correspondente, non esquezas premer “Intro” para que o número apareza escrito máis arriba en cor verde; se non o fas, quedará cero e increméntase o número de erros.
Veña, xa falta pouco, seguramente a última parte foi un chisco complicada para algúns, pero tamén nos xogos informáticos hai pantallas difíciles, ou libros nos que costa chegar ao final porque son longos ou mesmo no deporte que practicamos algunhas cousas non vos saen como desexades, e aínda así non tirades a toalla, seguides ata que acadades o fin; nesta aventura tes que facer o mesmo. 
Recorda que a profesora está na clase.
Superados estes exercicios, o tema está rematando; para poder continuar se estás na Introducción debes ir ao apartado 5 Operacións con notación científica ou ben avanza páxina se estas na páxina 3. Segue os pasos que se che indican no epígrafe 9, sen esquecer nada do que alí mandan facer. Recorda o de ir completando o caderno coas definicións e anota tódolos exemplos que consideres oportuno.
Antes da última proba, resolve os exercicios:

Páxina 43, exercicios 17 e 18
Páxina 52, exercicios 66, 68, 69, 70 e 71
Se xa te sentes preparado, a polo exercicio 10, para realizalo podes utilizar a calculadora. Non te apures, faino co sentidiño recordando todo o aprendido.

(Nota:

Non te esquezas de avisar a profesora cando empeces e cando remates, pois leva un control da vosa aprendizaxe.
Remataches este último exercicio, pois parabéns, acabas de finalizar a túa primeira experiencia coas novas tecnoloxías, utilizando o Proxecto¡o Descartes. 
¿Cales son as sensacións que tes? ¿Gústache a nova forma de estudar? ¿Esperabas que fose así?
¡Ánimo co tema seguinte

